
Bizkaiko eta Gipuzkoako 40 arrantzaleren esperientziak jaso ditu Itsasmendikoik, 'Arrantza' izeneko dokumentalean. Datorren ikasturtean arrantza eskoletan erabiliko dute material hori.

Zaharren bizitza, gazteen jakintza

Ibai Maruri - Bilbo 
Izan zirelako gara eta garelako izango dira. Arrantzale izandakoen bizipenak jaso, gaur egun arrantza munduari lotuko zaizkionak haien jakituriaz jantzi eta aurrerantzean ere sektoreak etorkizuna izango duela eta belaunaldi berriek katerik ez dutela hautsiko bermatzea. Horixe da Arrantzan izeneko dokumentalaren helburu nagusia. Itsasmendikoik egindakoa da, landa eta itsasertzeko eremuen prestakuntza, sustapen eta garapenerako Eusko Jaurlaritzaren erakunde publikoak egindakoa. Datorren ikasturtetik aurrera Pasaiako zentroan (Gipuzkoa) eta Ondarroako Antiguako Ama arrantza eskolan (Bizkaia) ikasten ari diren gazteek ikasgelan erabiliko dute ikus-entzunezko material hori. 

Alturan eta baxuran ibili diren 40 arrantzaleren istorioak bildu dituzte. Egun erretiroa hartuta dauden arren, gogoan ondo gordeta daukate urte luzez itsasoan ikusi eta bizitakoa. «Haien guztien esperientziak gure ikasleek ezagut ditzaten, tailerrak antolatu genituen. Haiek grabatu eta editatu ondorengo lana da dokumental hau», hala azaldu du Koldo Goitiak, itsasertzaren garapenerako teknikariak, proiektuaren abiapuntua zein izan zen. 

Gazte-gaztetatik hasi ziren lanean dokumentalean agertzen diren arrantzale guztiak, Bermeon, Lekeition, Ondarroan (Bizkaia), Getarian eta Hondarribian (Gipuzkoa). Hainbeste urtetan arazo dezente aurkitu dituzte, eta, noski, aurrera jotzeko, zirt edo zart egin behar. Orain arrantza eskoletan ikasten dabiltzan gazteei lanean hasi eta horrelako egoera batean egokituko balira nola jokatuko luketen pentsaraztea da asmoa. «Ea zein irtenbide aukeratuko luketen galdetuko diegu, eta aspaldiko arrantzaleon bizipenarekin alderatu», dio Goitiak.

Gaztaroan hamalau urte bete arte eskolara joan behar izaten zuela gogoratzen du Jesus Gangoiti arrantzale bermeotarrak. Aitak motortxo bat zeukan eta beti itsasora eramaten zuen, hamaika urte zituenetik. «Berriz ere eskolara itzuli behar nuela esaten zuten maisuek, eta gure ama haiekin hitz egitera joaten zen, itsasora joaten uzteko eskatzera. Aitaren familia itsasokoa izan da, eta amarena, baserrikoa. Bien arteko talka izan dut, biak gustatzen baitzitzaizkidan». Azkenean, baina, itsasoak irabazi zuen eta bizitza osoa igaro du herriko baxurako flotari lotuta. Oraingo gazteen artean gutxi dira horrelako grina dutenak, eta lagungarri suertatuko zaie aurrekoek ere beren zaletasunaren parekoa zutela ikustea. 

Sektorea asko aldatu dela nabarmendu dute arrantzale guztiek. Beren sasoian askoz ere arrain gehiago arrantzatzen zuten. Itsasontzia porturatutakoan jendea eske etortzen zitzaiela diote, eta eman egiten zietela. Arrantzaleen eskuzabaltasuna azpimarratzen dute, azken batean. «Antxoa garaian, antxoa. Berdel garaian, berdela. Atuna gutxixeago. Gaur egun ere etortzen dira, baina ez hainbeste. Orain zailago dago harrapatzea, eta lehorreko jendea jabetu da horretaz. 'Harrapatzea hainbeste kosta, eta eskatzea ere!' pentsatzen dute». 

Nikolas Larrañaga arrantzale getariarra baxuran ibilitakoa da. Bere garaiko bizimodua lasaixeagoa zela dio. «Arraina ere ugariago zegoen. Orain zailago dago, nahiz eta aurrerapen gehiago egon. Erosotasun aldetik ere askoz gehiago dago». 

Arrantzale izatea orain dela hogei urte errentagarria zela aitortzen dute. Jose Uskola lekeitiarrak gogoan du aurreneko urteetan itsasoko lana ez zela batere erakargarria soldatari erreparatuz gero. 1950eko eta 1960ko hamarkadak arte ez zela dirurik irabazten dio. Orduan hasi eta 1980ko hamarkada bitarte, berriz, dezenteko ordainsaria izaten zuten, Uskolaren esanetan; «lehorrean bertan baino gehiago». Orduz geroztik, baina, berdin irabazita ere, haren ustez, hobe da lehorrean egon itsasoan baino. «Itsasora joanez gero, ez dago ez izararik ez galtzontzilo garbirik. Itsasoan ez dago jateko ordurik! Arraina agertzen zaizunean hartu behar duzu, ezin duzu arrantza atzeratu. Jango dugu ahal denean». 

Gaur egun dauden erraztasunak, nolabait esatearren, gogotik eskertuko zituzten arrantzaleok. Uskolak lehen begiak itxita joaten zirela dio. Ez zegoen lana erraztuko zieten batere aurrerapen teknologikorik. «Erloju txiki bat hartuta abiatzen ginen; ez zegoen irratirik ere ni lehenengoz joan nintzenean. Gero hasi ziren bakarren batzuk sestantearekin meridianoa-eta hartzen». Teknologiak aurrerapen asko ekarri ditu eta horri esker lan baldintzak hobetuz joan dira. 
Etorkizuna, baina, beltz ikusten dute, ilun. Itsasora inor gutxik joan nahi duela eta, penatuta daude. Era berean, kuotak ezartzen direla eta, arraina harrapatzeko aukera erruz murriztu dute. Antxoa arrantzatzea debekatuta dago; berdela, zimarroia eta beste hainbat arrainen kasuan, berriz, kopurua mugatuta dago. Hori ikusirik, arrantzalearen bizimodua zailtzen ari dela diote. 
Ternua urrunetik 

Hobekuntzak izan dituzte alturako ontzietan ere. Baina urrutiko itsasoetara joaten diren arrantzaleek ez dute baxurakoek baino samurrago. Gaizka Elordi lekeitiarrak gogoan dauka hasi zenean nolakoak ziren itsasontziak: «Itsasontziak baldintza txarretan zeuden, irekita; jateko kontuetan ere eskas. Denborarekin hobetuz joan dira. Teknologia oso garrantzitsua izan da. Ni Ternuara lehenengoz joan nintzenean, 1950ean, ez zegoen non geunden jakiteko modurik ere. Beti egoten ginen gurmatzan. Ez zegoen gaur egun dagoen GPSrik». 

Ternuan ibili izan zen, bakailaoa arrantzatzera joanda. Hango lan baldintzak latzak zirela dio. Gauza bat dela zubian egotea, eta beste bat itsasontziaren bizkarrean. «Kontuan hartu behar da batzuetan tenperaturak 10, 15 edo 20 gradu zero azpitikoak izaten zirela. Itsasoaren zipriztinekin itsasontzia izoztu egiten zen. Goizetan pala eta pikotxarekin elurra kendu behar izaten genuen. Batzuetan hogei minutu baino gehiago ezin izaten ziren egin han kanpoan, sudur punta eta behatz puntak izoztu eta gogortu egiten zirelako». 

Hogei urte pasatxo egin zituen hara joaten. «Egia da harrapatzen zen arrain asko uretara botatzen zela, arrain txikia ez baita ondo saltzen. Baina ez zen maila txikia erabiltzeagatik, saretik arrain txikia sartzen zelako baizik». 1972an utzi zuen. Orduan hasi ziren arazo handiak, Elordiren esanetan. Kanadako Gobernuak toki jakin batzuetan arrantza debekatu zuen. Gerora 200 itsas milien legearekin arraina zegoen lekuetatik kanpo arrantzatu behar izan zela gogoratzen du. «Gero eta gutxiago, gero eta gutxiago, azkenean 1995ean arraina desagertu zen. Zergatik? Ba, ez dakit. Agian, bakailaoak berak jaten zuen arraina desagertuko zen, beste batzuek asko arrantzatu zutelako. Auskalo! Egunen batean jakingo da». Ternuan ez dagoela etorkizunik uste du. 

Migel Arantzamendi ondarroarra bat dator Elordik esandakoarekin. Euren herrian arrantzatik diru asko lortzen zutela dio, txalupa asko zeudelako. «Hamar mila biztanle zituen herriak, eta milatik gora arrantzaleak ginen. Familiek bizi-maila ona zuten. Orain txalupak gutxitzen joan dira. Gu izan gara atzeneko arrantzaleak, gure semeek ez dute itsasora joan nahi izan. Fabriketara joan dira, edo ikasi egin dute». Gutxi dira itsasoari begira daudenak. Itsasontzira igo eta arrantzara joan nahi dute apur horiek. 40 arrantzale hauen ezagutzak jasota errazago egin ahal izango dute. 

